
MINUTI

Il-Minuti tal-Laqgħa Nru. 33 li saret fil-5 ta’ Diċembru 2018, ġew konfermati. 

IĊ-CHAIRPERSON (Onor. Beppe Fenech Adami): Din hija l-ewwel laqgħa ta’ dan il-Kumitat għall-2019 u għalhekk nieħu din l-okkażjoni sabiex nawgura s-sena t-tajba lill-Kollegi Membri ta’ dan il-Kumitat, lis-Segretarja tal-Kumitat, lir-rappreżentanti mill-Uffiċċju tal-Awditur Ġenerali u lil dawk kollha li b’xi mod jew ieħor ikollhom x’jaqsmu ma’ dan il-Kumitat. Nawgura sena ta’ ħidma, kif naħseb li by and large għamilna fis-sena li għaddiet. 

Qabel ngħaddi għall-item li għandna fuq l-aġenda llum, xtaqt nirriferi għas-seduta numru 32 li saret fit-28 ta’ Novembru f’liema seduta kienu ġew ippreżentati numru ta’ kuntratti lil dan il-Kumitat mis-Sur Raymond Vella li kien qiegħed jixhed. Dawn il-kuntratti fihom numru ta’ dettalji personali ta’ diversi persuni li huma persuni privati, mhumiex persuni pubbliċi, u dan il-Kumitat qabel li dawn m’għandhomx jiġu mtellgħin fuq il-website tal-Parlament. 

























DISKUSSJONI DWAR IR-RAPPORT TAL-AWDITUR ĠENERALI INTITOLAT “AN INVESTIGATION OF PROPERTY TRANSFERS BETWEEN 2006 AND 2013: THE EXPROPRIATION OF THE PROPERTY AT FEKRUNA BAY, ST PAUL’S BAY” (Kont.)

IĊ-CHAIRPERSON: Infakkar li diġà ġew mitluba jixhdu quddiem dan il-Kumitat numru ta’ persuni, u llum, għal darb’oħra, għandna persuna ndikata bħala xhud min-naħa tal-Gvern, u dan huwa s-Sur Iman Schembri li nifhem li qiegħed barra u għalhekk nitlob li jiġi msejjaħ fil-kamra. 

Is-Sur Iman Schembri daħal fil-Kamra tal-Kumitat.

IĊ-CHAIRPERSON:  Sur Schembri, il-wara nofsinhar it-tajjeb. Inti ġejt imħarrek mir-rappreżentanti tal-Gvern ta’ dan il-Kumitat u se jsirulek numru ta’ mistoqsijiet.  Infakkrek li se tkun taħt ġurament u allura taf li trid tgħid il-verità. Issa se jingħatalek il-ġurament.
IS-SUR IMAN SCHEMBRI: Jiena, Iman Schembri, naħlef li ngħid is-sewwa, is-sewwa kollha u xejn ħlief is-sewwa, hekk Alla jgħinni. 

IĊ-CHAIRPERSON: Mistoqsijiet? L-Onor. Muscat. 

ONOR. ALEX MUSCAT: Sur Schembri, l-ewwel nett nirringrazzjak tal-preżenza tiegħek; naf li għedtilna li kont ftit ma tiflaħx. Illum qegħdin nitkellmu fuq il-każ marbut mal-Fekruna, li kif nassumi li taf tajjeb inti wkoll, kien hemm inkjesta mill-Awditur Ġenerali sabiex jara din it-tranżazzjoni kenitx waħda leċita jew inqas leċita. Ħa nitolbok sabiex tibda billi tgħidilna ftit l-involviment tiegħek matul is-snin u l-kariga li kont tokkupa waqt li kienet għaddejja din is-saga. 

IS-SUR IMAN SCHEMBRI: Jien kont appuntat Director General (DG) tal-Government Property Department (GPD) f’Jannar 2011, u dan il-każ, bħall-oħrajn ta’ qablu li xhedt dwarhom quddiem l-Awditur Ġenerali, kien każ li beda ħafna qabel iż-żmien li jien kont appuntat DG. Dan kien każ ieħor li kien fuq il-workload tiegħi, kelli direzzjoni ċara mill-Ministru għall-Finanzi permezz ta’ Minuta – kienet miktuba xi xhur qabel ma dħalt fil-kariga – sabiex nibdew nikkonkludu l-proċess għax kien inbeda. Kelli direzzjoni wkoll mill-Ministru għall-Artijiet ta’ dak iż-żmien – il-Ministru għall-Finanzi kien ukoll il-Ministru għall-Artijiet, u kien hemm is-Segretarju Parlamentari għall-Artijiet li mbagħad sar Ministru – u kelli direzzjoni wkoll mill-Uffiċċju tal-Prim Minisru sabiex dan il-każ jingħalaq u jiġi konkluż. 

ONOR. JULIA FARRUGIA PORTELLI (Segretarju Parlamentari għar-Riformi, Ċittadinanza u Simplifikazzjoni tal-Proċessi Amministrattivi): Sur Schembri, għamilt riferenza għall-Minuta. Għandek kopja tagħha, jekk jogħġbok? 

IS-SUR IMAN SCHEMBRI: Le, imma qiegħda fil-file, mingħalija datata Ottubru 2010. Hija Minuta tal-Ministru Tonio Fenech. 

ONOR. JULIA FARRUGIA PORTELLI: Minuta biex tagħlqu kemm jista’ jkun malajr dan il-każ biss, jew kien hemm każijiet elenkati b’isimhom? Jien nifhem li Ministru, jew xi ħadd li għandu kariga, ikun irid iċaqlaq saqajn – biex nitkellem b’Malti aktar komdu – nies li forsi jkunu komdi li ċerti każijiet jaħarqu ma jmissux magħhom. B’mod ġeneriku ma nara xejn ħażin li kieku xi ħadd fl-amministrattiv jgħid ċaqilqu saqajkom għax ma jistax ikun li files jibqgħu pendenti. Hekk kienet, jew inkella morna fuq każijiet speċifiċi? Tiftakar din il-Minuta kif kienet? 

IS-SUR IMAN SCHEMBRI: Il-Minuta saret f’Ottubru 2010, jekk m’iniex sejjer żball, u ma kienx hemm xi riferenza biex il-każ jingħalaq kemm jista’ jkun malajr, imma biex jitkompla l-proċess u tinsab art… 

ONOR. JULIA FARRUGIA PORTELLI:  Mhux hekk staqsejtek, Sur Schembri.  Ħalli niċċara ftit id-domanda tiegħi.  Jien qed nistaqsi jekk kienx hemm direzzjoni politika mogħtija mill-Ministru ta’ dak iż-żmien biex każijiet li ilhom għexieren ta’ snin pendenti, jingħalqu. Hekk kien, jew inkella qed ngħidu li kellek Minuta quddiemek b’direzzjoni li tgħid li dan il-każ tal-Fekruna – jekk kien il-każ, ma rridx inpoġġilek kliem f’ħalqek –...   X’kien fiha din il-Minuta b’mod ġeneriku?  Kienet tgħid:  Ejjew ċaqilqu saqajkom biex l-affarijiet ma jibqgħux imwaħħlin, jew inkella kienet dwar dan il-każ speċifiku li qed nitkellmu fuqu  llum? 

IS-SUR IMAN SCHEMBRI: Fix-xhur ta’ qabel il-Minuta – jien mort il-GPD ħafna wara – l-art tal-Fekruna kienet ġiet stmata €5 miljuni.  Il-Minuta tal-Ministru kienet tgħid biex tinsab art, jew kumbinazzjoni ta’ art u flus, ekwivalenti għal €5 miljuni, biex ikun jista’ isir l-esproprju tal-art tal-Fekruna. Hekk kienet tgħid il-Minuta. 

ONOR. ALEX MUSCAT: Dan qabel ma inti ħadt postok? 

IS-SUR IMAN SCHEMBRI:  Iva, qabel.

IĊ-CHAIRPERSON: Sur Schembri, biex min qed jismagħna jkun jista’ jifhem, tista’  tgħaddina through the timeline? Inti dħalt f’parti mill-proċess, imma forsi tkun tista’ tgħidilna minn fejn bdiet l-istorja tal-Fekruna, what triggered it off,  u kemm damet għax inkella naħseb li hemm barra ħadd ma jifhem xejn. 

ONOR. JULIA FARRUGIA PORTELLI: Jiġifieri l-Minuta kienet fuq tal-Fekruna biss. 

IS-SUR IMAN SCHEMBRI: Iva. 

ONOR. JULIA FARRUGIA PORTELLI: Speċifikament biex tgħaġġlu dan il-każ. 

IS-SUR IMAN SCHEMBRI: Le, biex tinstab art, jew kumbinazzjoni ta’ art u flus, u jintlaħaq settlement amikevoli mal-pesuna li kellha l-art tal-Fekruna. 

ONOR. JULIA FARRUGIA PORTELLI: U l-ordni min tahielek? 

IS-SUR IMAN SCHEMBRI: Il-Ministru tal-Finanzi ta’ dak iż-żmien li kien ukoll il-Ministru tal-Artijiet. 

ONOR. JULIA FARRUGIA PORTELLI: Li kien? 

IS-SUR IMAN SCHEMBRI: Tonio Fenech. 

ONOR. ALEX MUSCAT: Sur Schembri, tista’ tagħtina ftit timeline minn meta sirt DG tal-GPD sakemm ingħalqet din it-tranżazzjoni?  Kif mexa l-proċess? 
IS-SUR IMAN SCHEMBRI: F’Jannar 2011 dħalt fl-uffiċċju u mill-ftit handover li tawni bdejt nipprova nsib x’kienet il-load tax-xogħol.  Fil-cabinet li hemm fl-uffiċċju tad-DG kien hemm numru ta’ files li kien għaddej ix-xogħol fuqhom, u tal-Fekruna kien wieħed minnhom. Fil-file kien hemm Minuta biex, kif diġà għedt, tinstab art u/jew kumbinazzjoni ta’ art u flus li jammontaw għal €5 miljuni biex tingħata lil sid il-Fekruna u l-Gvern jieħu s-sit tal-Fekruna biex ikun jista’ jkun hemm aċċess għall-pubbliku. Xi xhur wara li dħalt fil-kariga kien ċempel is-Sur Raymond Vella li hu l-owner tal-Fekruna biex ikellimni. Biż-żmien kont tajtu appuntament, kien qalli li hu kien ilu mdendel u kienu ilhom mis-sena 2007  b’din il-kwestjoni u li l-Gvern kien għarrfu li l-art tal-Fekruna jrid jesproprjaha, però flus ma… 

ONOR. JULIA FARRUGIA PORTELLI: Il-Gvern suppost itgħarraflu jew id-dipartiment?

IS-SUR IMAN SCHEMBRI: Naħseb kien id-direttur ġenerali ta’ qabli li tgħarraflu, li jirrappreżenta lill-Gvern. 

ONOR. ALEX MUSCAT: X’raġuni kienu tawk għall-bżonn ta’ dan l-esproprju? 

IS-SUR IMAN SCHEMBRI: Il-bżonn kien li jkun hemm aċċess pubbliku fil-Fekruna għax għalkemm il-foreshore kien diġà esproprjat, kien hemm ilmenti tan-nies, u anke fuq il-media, li l-aċċess xorta ma kienx qed jiġi mogħti minn sid ir-restaurant biex il-pubbliku jidħol jgħum fil-foreshore tal-Fekruna. 

ONOR. ALEX MUSCAT: Fl-opinjoni tiegħi din hija mistoqsija importanti. Kif spjegajt tajjeb inti, il-foreshore kienet diġà ġiet esproprjata minn qabel u s-sid kien tħallas ta’ dik il-parti. Nifhem sew li meta kien sar dak l-ewwel esproprju kienet ġiet esproprjata parti biżżejjed li waħedha kellha tiggarantixxi aċċess pubbliku għall-kosta? 

IS-SUR IMAN SCHEMBRI: Teoretikament naħseb – issa qegħdin nitkellmu snin qabel ma dħalt jien – li iva, kien hemm aċċess, imma biex tidħol fiha ridt tgħaddi minn biswit l-art li kellu tal-Fekruna, u mid-dehra, anke minn rapporti li kien hemm fil-media, dan kien qed jiġi impedit; forsi kien qed jagħmel xi xatba.  Kien qed ikollu kwestjonijiet man-nies, kien hemm diversi kwestjonijiet u allura nħass il-bżonn li tiġi esproprjata anke l-parti fejn kien hemm il-bini. 

ONOR. ALEX MUSCAT: Nifhem li l-aċċess pubbliku kien qed jitwaqqaf mis-sid stess, jiġifieri mis-Sur Vella. 

IS-SUR IMAN SCHEMBRI: Jew minn min kien qed jiġġestixxi l-post dak iż-żmien. 

ONOR. ALEX MUSCAT: Jiġifieri biex is-Sur Vella ma jibqax iwaqqaf lin-nies milli jaċċessaw il-kosta, wassal sabiex ittieħdet id-deċiżjoni li tiġi esproprjata l-proprjetà tiegħu. Kemm domt il-GPD kellek każijiet oħra simili?  Jien naf b’postijiet oħra fejn hemm min għandu pretenzjonijiet fuq art qrib il-baħar li jillimita l-aċċess pubbliku, imma fl-esperjenza tiegħek kellek każijiet oħrajn? 

IS-SUR IMAN SCHEMBRI: Konna nagħmlu enforcements regolarment fuq il-kosta għax kien hemm encroachment ta’ caravans, umbrelel, u okkupazzjoni llegali, imma mkien ma jidhirli li qatt esproprjajna, fit-temrinu tiegħi, xi post fuq il-kosta. 

ONOR. ALEX MUSCAT: Jiġifieri dan kien pjuttost każ partikolari. 

IS-SUR IMAN SCHEMBRI: Iva, kien każ partikolari. 

ONOR. ALEX MUSCAT: Tista’, jekk jogħġbok, tkompli bit-timeline ta’ kif seħħew l-affarijiet? Jien waqqaftek meta lilek kienu qalulek li hemm il-bżonn li l-Gvern jeħodha fil-pussess tiegħu u jpattilu bi flus u proprjetà. 

IS-SUR IMAN SCHEMBRI: Imbagħad, wara laqgħa jew tnejn, tajt struzzjonijiet lill-Estate Management Department sabiex jidentifikaw art li, bejn wieħed u ieħor, tammonta għal madwar €5 miljuni, u beda l-proċess. Jien ma kellix aċċess għad-database tal-Estate Management Department, lanqas naf inħaddem is-sistema. 

ONOR. JULIA FARRUGIA PORTELLI: Jiġifieri fil-kariga tiegħek ma kellekx b’xi mod il-fakultà li tagħżel x’tip ta’ art tingħata lill-individwu? 

IS-SUR IMAN SCHEMBRI: Le. Il-preferenza tiegħi kienet li tkun art li tkun ġejja mill-Joint Office ħalli tingħata b’ċens perpetwu u tkun tista’ tinfeda wara 15-il sena sakemm jgħaddi l-perjodu taċ-Church-State Agreement. F’xi laqgħa oħra – u ma sarux ħafna laqgħat mas-Sur Vella, kien hemm xi tlieta jew erbgħa laqgħat –... 

ONOR. CLAYTON BARTOLO: Tiftakar min kien jattendi għal dawn il-laqgħat? 

IS-SUR IMAN SCHEMBRI: Jien, is-segretarja tiegħi Marita, u xi ħadd mill-Estate Management. 

ONR. CLAYTON BARTOLO: M’hemmx bżonn tagħtina ismijiet. 

IS-SUR IMAN SCHEMBRI: Saru xi żewġ jew tliet laqgħat. 

ONOR. CLAYTON BARTOLO: U s-Sur Vella kien jiġi hu personali? 

IS-SUR IMAN SCHEMBRI: Sa fejn naf jien kien jiġi mal-perit tiegħu. 

ONOR. JULIA FARRUGIA PORTELLI: Min kien ikun? 
IS-SUR IMAN SCHEMBRI: Huwa uwaHimsemmi fir-rapport, naf li għandu żewġ kunjomijiet, però nsejt x’jismu. 

ONOR. JULIA FARRUGIA PORTELLI: Sur Schembri, qed issemmi tliet laqgħat… 

IS-SUR IMAN SCHEMBRI: Xi tliet laqgħat. 

ONOR. JULIA FARRUGIA PORTELLI: Jirriżultalek minn dawn il-laqgħat li… 

IS-SUR IMAN SCHEMBRI: Jekk m’iniex sejjer żball Attard Montaldo kien il-perit. 

ONOR. JULIA FARRUGIA PORTELLI: ...s-Sur Vella implika li bl-għażla tal-post ppruvajtu twaħlulu kanna, fost l-oħrajn, pereżempju, b’cart ruts li kien hemm f’ċerta biċċa art?  Huwa kien ilmenta li l-art li tajtuh ma tista’ qatt tkun fabbrikata bl-istess spirtu li forsi kummerċjalment hu seta’ jisfrutta l-istess art? 

IS-SUR IMAN SCHEMBRI: Fid-darbtejn jew tliet darbiet li ltqajna mas-Sur Vella, huwa dejjem wera li qisu kien sfurzat li se jeħdulu l-art tal-Fekruna, qisu din kienet għax ma kellux għażla, però l-art li ġiet identifikata mill-Estate Management Department, jiġifieri tas-Swieqi u ta’ San Ġwann, qatt ma smajtu jgerger li ma kenux fabbrikabbli jew fabbrikabbli biżżejjed; żgur m’esprimiex dan il-ħsieb fl-uffiċċju tiegħi. 

ONOR. ALEX MUSCAT: Il-mument li ġew identifikati dawk is-siti hemmhekk jidher ukoll li sar proċess mhux normali biex wasaltu għall-valur. Hawnhekk ġie spjegat lilna li biex wasaltu għall-valur kien hemm anke l-involviment tal-perit tas-Sur Vella. Din kienet proċedura li kienet tintuża regolari min-naħa tagħkom? 

IS-SUR IMAN SCHEMBRI: Kapitlu 88 ta’ dak iż-żmien, għax issa ġie kkonsolidat, jagħtik il-fakultà li meta tesproprja art, tasal għall-prezz bi qbil ma’ sid l-art; jagħti l-fakultà lid-direttur ġenerali u lill-kummissarju tal-artijiet sabiex jinnegozja u jasal għal qbil. F’dan il-każ, id-dipartiment ma kellux għad-dispożizzjoni tiegħu €5 miljuni, u  ladarba kienet toħroġ il-Presidential Declaration, jien kont obbligat li fi żmien għaxart ijiem niddepożita €5 miljuni fil-kont bankarju, u min iġib it-titlu tal-art jieħu l-flus. Issa f’dan il-każ ma kellix flus għad-dispożizzjoni tiegħi u allura ma stajtx inbellagħlu biċċtejn art bi prezz li l-perit tagħna jagħmel valutazzjoni mingħajr ma jkun hemm il-qbil min-naħa tiegħu, għax inkella kien hemm il-possibilità li kif issir il-President’s Declaration, minflok jiġini għal biċċtejn art jgħidli li jrid il-flus, imbagħad hemmhekk kont inkun qed immur kontra dak li tgħid il-liġi. 

ONOR. JULIA FARRUGIA PORTELLI: Jiġifieri mortu arbitraġġ. 

IS-SUR IMAN SCHEMBRI: Morna arbitraġġ biex inkun ċert li hu mhux se jobżoqli mis-sunnara, jiġifieri li hu jaqbel mad-deal. Tant hu hekk li wara li spiċċa dan il-proċess tal-arbitraġġ tlabtu dikjarazzjoni li tgħid li hu kien qed jaqbel li meta jsir l-esproprju, minflok flus jieħu dawn il-biċċtejn art. Jien ma kienx jinteressani mill-prezzijiet, imma mid-dinamika li l-proċess jimxi u ma nkunx skopert.  Dan anke wara li ħadt parir mingħand l-Avukat Ġenerali. 

ONOR. JULIA FARRUGIA PORTELLI: X’ħin semmejt l-avukat u ma stajtx tiftakar x’jismu, għal Dr. Borg Cole kont qed tirriferi? 
IS-SUR IMAN SCHEMBRI: Le, għall-Perit Caruana Montaldo. 

IĊ-CHAIRPERSON: Sur Schembri, semmejt lill-Avukat Ġenerali.  Jiġifieri dan il-proċess kollu sar wara li inti kkonsultajt mal-Avukat Ġenerali? 

IS-SUR IMAN SCHEMBRI: Le, lill-Avukat Ġenerali semmejtu għax fl-aħħar, x’ħin bdiet toqrob l-elezzjoni – u min kien jgħix f’Malta… 

ONOR. JULIA FARRUGIA PORTELLI: L-elezzjoni tal-2013. 

IS-SUR IMAN SCHEMBRI: Iva, tal-2013; konna dħalna fl-2013, kien Jannar jew Frar. 

ONOR. JULIA FARRUGIA PORTELLI: Jiġifieri qed ngħidu erba’ ġimgħat qabel. 

IS-SUR IMAN SCHEMBRI: Ftit ġimgħat qabel.  Trid issib il-kuraġġ sabiex tikkonkludi l-proċess. Veru li kien ilu li beda, imma t-timing ta’ meta kien ġej konkluż ma kienx… 

ONOR. JULIA FARRUGIA PORTELLI: Ħassejtek skomdu għax kienet ġejja l-elezzjoni? Ħassejt pressjoni fuqek f’dan il-każ? 

IS-SUR IMAN SCHEMBRI: Ħassejtni skomdu li ż-żmien kien daħal, il-proċess kien tawwal aktar milli forsi xtaqna għax ma jkollokx lilu biss imma jkollok a multitude of other tasks speċjalment meta tkun ġejja elezzjoni meta kollox jieħu xejra oħra, jiġifieri kollox isir aktar mgħaġġel. 

ONOR. JULIA FARRUGIA PORTELLI: Ħassejt pressjoni fuqek? 

IS-SUR IMAN SCHEMBRI: Mela ma ħassejtx! 

ONOR. JULIA FARRUGIA PORTELLI: Minn fejn ġiet din il-pressjoni? Mill-klijent? 

IS-SUR IMAN SCHEMBRI: Mill-individwu nnifsu u anke kelli direzzjoni biex nikkonkludi l-proċess. 

ONOR. JULIA FARRUGIA PORTELLI: Inti semmejt li kellek Minuta. Apparti din il-Minuta mill-Ministru ta’ dak iż-żmien, li għedtilna kien is-Sur Tonio Fenech, kellek xi tip ta’ telefonati jew emails fuq dan il-każ f’dan iż-żmien partikolari ta’ qabel l-elezzjoni? Inti għedt li ħassejt pressjoni. Din il-pressjoni ma tħosshiex għax tkun ġejja elezzjoni jew għax trid tieħu deċiżjoni. F’għajnejja, li qiegħda fis-siġġu tan-naħa l-oħra tal-munita, il-pressjoni tiġi meta jibdew jiffittawk biex tgħaġġel jew tagħlaq. 

IS-SUR IMAN SCHEMBRI: Fil-perspettiva li ż-żmien tal-amministrazzjoni kien qed jagħlaq, iva kien ikolli telefonati minn customer cares tal-Ministeru tal-Finanzi, tal-Ministeru ta’ fejn kont naħdem jien, u min-naħa tal-OPM biex inħaffef il-proċess ħalli nagħlqu. 

ONOR. JULIA FARRUGIA PORTELLI: Tiftakar ismijiet, emails partikolari? 

IS-SUR IMAN SCHEMBRI:  Kien hemm diversi.

ONOR. ALEX MUSCAT: Ħalli nirreferik għall-email li kont ktibt inti fit-28 ta’ Frar. Nafu li f’Diċembru 2012 kien ġie sfiduċjat il-Gvern, u allura at that point in time kellek Ministru u Segretarju Parlamentari caretaker li qed jieħdu ħsieb id-dekasteru tiegħek. Fit-28 ta’ Frar – u din l-email inqabdet min-National Audit Office (NAO) – inti ktibt lill-Ministru fejn għedtlu li ħassejt li kien imprudenti li ġimgħa qabel elezzjoni ġenerali tiġi konkluża trattattiva miljunarja –  hawnhekk qegħdin nitkellmu fuq miljuni fi proprjetà u f’assi tal-poplu – u ħassejt li ġaladarba l-elezzjoni kienet litteralment ġimgħa qabel, kien imprudneti li tkomplu bit-tranżazzjoni. Tista’ tispjega għalfejn wasalt għal dan ir-raġunament? 

IS-SUR IMAN SCHEMBRI: Minn banda kien hemm proċess li kien ilu li nbeda, kien hemm bniedem, li taqbel jew ma taqbilx miegħu, kien ilu mdendel u kellu proċess li kien wasal fil-konklużjoni tiegħu, jiġifieri kien hemm a limited window of opportunity, u mill-banda l-oħra wieħed jista’ jgħid li l-Gvern ġdid li kellu jidħol, forsi ma kenitx tkun ta’ prijorità, u mhux sewwa li bniedem jikkommetti riżorsi li jlaħħqu €5 miljuni f’dak l-istadju. Allura jien kont qisni maqbud between a rock and a hard stone. Ċempilt lill-Avukat Ġenerali ta’ dak iż-żmien – kont għadni kif sifirt miegħu fuq biċċa xogħol f’Moskow ftit ġimgħat qabel u kelli rapport tajjeb miegħu – spjegajtlu l-każ kif inhu, u għedtlu li ma kellix il-kuraġġ biex... Staqsejtu x’nista’ nagħmel biex nattwa d-direzzjoni, għax jien dejjem leali lejn min iħaddimni. Huwa qalli li jekk ikolli bil-miktub, allura jien żgur kopert għax hemm l-Interpretation Act u jien ma stajtx immur kontriha. Jien ktibt dik il-Minuta b’tali mod li tirrifletti kemm jista’ jkun il-feelings tiegħi ta’ dak iż-żmien, u għedt li jekk tiġi risposta għaliha nikkonkludu, jekk le, l-affarijiet jibqgħu hekk imbagħad tara l-amministrazzjoni ta’ wara. Kont ktibtha lill-Ministru tiegħi u kkuppjajt lill-Ministru tal-Finanzi ta’ dak iż-żmien, lis-Segretarju Permanenti fil-Ministeru tal-Finanzi u lis-Segretarju Permanenti fil-Ministeru responsabbli mill-Artijiet. Ftit wara ġiet ir-risposta biex...

ONOR. JULIA FARRUGIA PORTELLI: Tikkonkludi.

IS-SUR IMAN SCHEMBRI: Iva, biex nikkonkludi.

ONOR. ALEX MUSCAT: Inti kont ġejt overridden, fis-sens li d-direzzjoni li tajt int bħala DG tal-GDP kien li ma jkunx għaqli li tikkonkludu, però ħa ngħidu hekk, il-Ministru ta’ dak iż-żmien kien sfurzalek idejk u qallek biex tibqa’ għaddej. 

IĊ-CHAIRPERSON: Assolutament ma qalx hekk! 

ONOR. ALEX MUSCAT: Ippermettuli, qed nagħmel il-mistoqsijiet!

IĊ-CHAIRPERSON:  Però b’rispett lejn ix-xhud, ma qalx li hu ried imur f’direzzjoni, u kellu pressjoni biex imur f’direzzjoni oħra.

ONOR. ALEX MUSCAT: Ippermettili, Sur President, qed nagħmel mistoqsija. 

IĊ-CHAIRPERSON: Ħu paċenzja, imma ma tistax...

ONOR. ALEX MUSCAT: Imma jien qed nagħmel il-mistoqsijiet...

IĊ-CHAIRPERSON: Allura għax qed tagħmel il-mistoqsijiet tista’ tigdeb?!

ONOR. ALEX MUSCAT: Skużi, jien qed nagħmel il-mistoqsijiet. Naf li għalikom huma skomdi għax qed jikxfu l-verità, imma ħalluni nagħmel xogħli.  Ħalluni nagħmel xogħli!

IĊ-CHAIRPERSON: Onor. Muscat, tista’ tagħmel xogħlok, però ma tistax tagħmel xogħlok ħażin apposta!

ONOR. ALEX MUSCAT: Però inti ma tistax tinterpretaha kif jidhirlek int! L-NAO ukoll huwa żbaljat fuq din!? Anke l-NAO irrapporta ħażin fuq din!? Ħallini nagħmel il-mistoqsijiet!

IĊ-CHAIRPERSON: Le, ma tistax tattribwixxi lix-xhud li qal xi ħaġa meta fil-fatt...

ONOR. ALEX MUSCAT: Għax mhux qed jogħġbukom il-mistoqsijiet, tinterrompini! Din hija prassi li bdejtuha fil-bidu tal-Kumitat u se tkompluha din is-sena!

IĊ-CHAIRPERSON: Onor. Muscat, jien, bħala Chairperson ta’ dan il-Kumitat, qed inwaqqfek...

ONOR. ALEX MUSCAT: ...milli nagħmel il-mistoqsijiet.

IĊ-CHAIRPERSON: Qed inwaqqfek milli tagħmel mistoqsija fejn tgħid...

ONOR. ALEX MUSCAT: Ħallini nagħmel mistoqsijiet leġittimi, imbagħad jirrispondi x-xhud li għandna preżenti! Ma tistax twaqqafni milli nagħmel il-mistoqsijiet, inkella nitolbu ruling lill-Ispeaker...

IĊ-CHAIRPERSON: Iva, jekk trid itlob ruling.

ONOR. ALEX MUSCAT: ...dwar jekk jien għandix dritt li nagħmel mistoqsijiet! Dik hija l-mistoqsija: Għandi dritt nagħmel mistoqsijiet?

IĊ-CHAIRPERSON: U r-risposta għal din il-mistoqsija – u m’hemmx għalfejn ruling – hija li iva, għandek dritt tagħmel il-mistoqsijiet.

ONOR. ALEX MUSCAT: Mela ħallini nagħmilhom!

IĊ-CHAIRPERSON: Il-mistoqsija hija jekk għandekx dritt tagħmel mistoqsija li fiha tgħid li x-xhud li għandna quddiemna qal xi ħaġa meta fil-fatt ma jkunx qalha, u jien, bħala Chairperson, għandi d-dover li nwaqqfek!

ONOR. ALEX MUSCAT: Mela ħalli nerġa’ nagħmel il-mistoqsija.  Dan huwa Minuted mill-NAO, imma jien nifhem l-iskumdità tal-Oppożizzjoni għal din il-mistoqsija!  Id-DG ta’ dak iż-żmien kien deherlu – u jekk qed ninterpretak ħażin, Sur Schembri, għidli li qed ninterpretak ħażin – li ġimgħa qabel l-elezzjoni ġenerali, bi Gvern caretaker li kien ġie sfiduċjat fl-2012, kien imprudenti li din it-tranżazzjoni tingħalaq. Qed nifhmek sewwa? Qed nikkwota l-email li kont bgħatt inti.

IS-SUR IMAN SCHEMBRI: Kieku l-aħjar li tinqara l-email għax dak li ntqal ma jista’ jmerih ħadd, però iva...

ONOR. ALEX MUSCAT: Ħalli naqralek x’kiteb l-NAO.  

“In other correspondence dated 28 February 2013, the DG GPD drew the attention of the Minister MFCC .... the DG GPD expressed concern that it would be imprudent to conclude this issue with the general election imminently close.”.
IS-SUR IMAN SCHEMBRI: Exactly.

ONOR. ALEX MUSCAT: Jiġifieri inti kont ħassejt li jkun imprudenti li dik it-tranżazzjoni tingħalaq ftit ġranet qabel l-elezzjoni.

IS-SUR IMAN SCHEMBRI: Iva.

ONOR. ALEX MUSCAT:  Mela dak huwa stat ta’ fatt. Naħseb li inti f’dik l-email kont qed tagħmel xogħlok kif huwa doveruż minnek, però qed nifhem li wara li inti wrejt li ma jkunx għaqli li l-Gvern jibqa’ għaddej biex akkost ta’ kollox jagħlaq it-tranżazzjoni, lilek effettivament sfurzawlek idejk għax il-Ministru qallek: Din hija d-direzzjoni, obdi!

IS-SUR IMAN SCHEMBRI: Qalli li kienet li ilha li bdiet, kienet fil-manifest elettorali u li trid tingħalaq.

ONOR. ALEX MUSCAT: Fil-fatt l-NAO jikkwota li qed tgħid inti, jiġifieri dak li qed tgħid inti huwa minnu, li l-“Minister MFCC”, l-Onor. Jason Azzopardi, liema Ministru ġiegħlek tmexxi akkost ta’ kollox, qallek biex tmexxi, tagħlaq il-kuntratti u tiffinalizza dik it-tranżazzjoni.

IS-SUR IMAN SCHEMBRI: Iva.

IĊ-CHAIRPERSON: In-naħa tal-Gvern lesti mill-mistoqsijiet?

ONOR. JULIA FARRUGIA PORTELLI: Le, jien nirreżerva d-dritt... (Interruzzjonijiet) Nimxu kif nimxu s-soltu.  Jew biddilna l-milestones mill-aħħar darba li lqtajna? (Interruzzjonijiet)  Iva, neħduha in turns. Why not?

IĊ-CHAIRPERSON: Jista’ jagħmel xi domandi l-Onor. Chis Said?

ONOR. JULIA FARRUGIA PORTELLI: Mhux problema, imma m’aħniex lesti, fis-sens li kkonkludejna. Jien baqagħli iktar mistoqsijiet.

IĊ-CHAIRPERSON: Kemm hemm bżonn isiru mistoqsijiet. L-Onor. Chris Said.

ONOR. CHRIS SAID: Nirringrazzjak. Sur Schembri, l-ewwel nett, fl-aħħar parti tax-xhieda tiegħek inti għedt li l-Ministru qallek biex tmexxi u tak id-direzzjoni bil-miktub, bla problemi ta’ xejn. Qed ngħid sewwa?

IS-SUR IMAN SCHEMBRI: Iva, bla problemi ta’ xejn. 

ONOR. CHRIS SAID: Tak id-direzzjoni bil-miktub u qiegħda recorded li tahielek, wara li inti stess tlabt id-direzzjoni. Ngħid sew li kienet parti minn wegħda elettorali li jiġu esproprjati ħames biċċiet art?

IS-SUR IMAN SCHEMBRI: Iva.

ONOR. CHRIS SAID: Tiftakar x’kienu dawn il-ħames biċċiet art, jew forsi xi ftit minnhom?

IS-SUR IMAN SCHEMBRI: Tal-Għadira, ta’ ħdejn id-Danish Village; l-Fiesta; il-lukanda li se taqa’ fuq ir-Riviera Martinique; Ulysses Lodge f’Għawdex; it-Tigullio, fejn illum hemm dak it-terraced development; u kien hemm xi biċċa art oħra.

ONOR. CHRIS SAID: Inti tikkonferma li kienet wegħda elettorali fl-elezzjoni tal-2008 li dawn il-postijiet jiġu meħuda biex jitgawdew mill-pubbliku?

IS-SUR IMAN SCHEMBRI: Kien hemm wegħda elettorali li jittieħdu postijiet bħal dawn, imma naħseb li dawn il-postijiet ġew identifikati wara. Fil-fatt fil-kabinett tal-uffiċċju, meta dħalt kien hemm dawn il-files stivati hemmhekk.

ONOR. CHRIS SAID: Dawn il-ħamsa.

IS-SUR IMAN SCHEMBRI: Ħamsa jew sitta.

ONOR. CHRIS SAID: Minnhom kollha liema kienet l-iktar waħda li mxiet ‘l quddiem?

IS-SUR IMAN SCHEMBRI: Tal-Fekruna.

ONOR. CHRIS SAID: U naqblu li dan huwa proċess laborjuż, u li l-oħrajn ma rnexxewx għax il-proċess ma kienx mexa daqs dak tal-Fekruna?

IS-SUR IMAN SCHEMBRI: Ma rnexxewx għal diversi raġunijiet. Kien hemm min ma riedx, kien hemm kawżi, kien hemm min ma kkooperax... Donnu li tal-Fekruna kien ikkoopera.

ONOR. CHRIS SAID: Però ngħid sew li f’dawn il-laqgħat, għalkemm is-sid tal-Fekruna kien lest jasal fi ftehim, ix-xewqa prinċipali tiegħu kienet li l-art ma titteħidlux?

IS-SUR IMAN SCHEMBRI: Iva.

ONOR. CHRIS SAID: Jiġifieri x-xewqa ta’ Vella, fil-laqgħat li kellu miegħek, kienet li din l-art ma titteħidlux, imma l-Gvern xorta kien se jibqa’ miexi biex jeħodhielu.  Hux hekk?

IS-SUR IMAN SCHEMBRI: Hekk hu.

ONOR. CHRIS SAID: Jiġifieri din mhijiex xi ħaġa fejn ġie hu minn jeddu, offra l-art, ried xi 20 biċċa art oħra, u ma nafx kemm-il miljun kontanti biex jeħodhom, imma kienet sitwazzjoni fejn il-Gvern kien qed jimponi li ried jieħu dik l-art...

IS-SUR IMAN SCHEMBRI: Dan kien proċess li beda snin qabel ma mort hemm jien, imma miż-żewġ jew tliet laqgħat li kelli mas-Sur Vella, iva, dik kienet l-attitudni.
ONOR. CHRIS SAID: Li hu kien qiegħed hemm għax ma kellux triq oħra, għax il-Gvern kien se jesproprja, irid u ma jridx hu, però bħalma ngħidu bil-Malti, mill-mitluf kien se jieħu li jista’. Korrett?

IS-SUR IMAN SCHEMBRI: Hekk hu.

ONOR. CHRIS SAID: Fiż-żewġ jew tliet laqgħat li kellek, u f’ħin minnhom semmejt anke erba’ laqgħat, xi darba kien hemm xi politiku preżenti?

IS-SUR IMAN SCHEMBRI: Fl-uffiċċju tiegħi le.

ONOR. CHRIS SAID: Ma’ Vella qatt ma kien hemm xi politiku.

ONOR. JULIA FARRUGIA PORTELLI: Semma li kien hemm telefonati.

ONOR. CHRIS SAID: Onorevoli, jien qgħadt kwiet nisimgħek tagħmel il-mistoqsijiet li trid...

ONOR. ALEX MUSCAT: Lili waqqaftuni wkoll!

ONOR. JULIA FARRUGIA PORTELLI: Telefonati qal li kien hemm.

ONOR. CHRIS SAID: Jekk trid tidħol, idħol, tinkwetax, m’intix se ddejjaqni! 

ONOR. JULIA FARRUGIA PORTELLI: Kemm iċċarajna li kien hemm telefonati. Qatt ma qal li kien hemm politiku.

ONOR. CHRIS SAID: Skont il-liġi min kellu l-aħħar kelma dwar x’art tingħata bħala kumpens?

IS-SUR IMAN SCHEMBRI: Id-dipartiment kellu l-vires li joffri l-art. Sid l-art jagħżel x’art se tgħaddi bi tpartit.

ONOR. CHRIS SAID: Jaċċettax jew le.

IS-SUR IMAN SCHEMBRI: Issa, jekk jaċċettax jew ma jaċċettax il-prezz, hija ħaġ’oħra. 

ONOR. CHRIS SAID: Intom offrejtulu xelta kbira ta’ art jew ix-xelta kienet ristretta?

IS-SUR IMAN SCHEMBRI: Xelta ristretta ta’ tliet biċċiet art li waħda minnhom waqgħet għax kienet iktar mill-valur u ma kenitx tal-Joint Office.

ONOR. CHRIS SAID: Min identifikahom dawn it-tliet biċċiet art?

IS-SUR IMAN SCHEMBRI: L-Estate Managament Department.

ONOR. CHRIS SAID: Jiġifieri l-Estate Management Department ġie bi tliet biċċiet art. Tlabtu intom biex jiġu identifikati?

IS-SUR IMAN SCHEMBRI: Iva, tajna direzzjoni lill-Estate Management Department biex jidentifika art li bejn wieħed u ieħor tqum madwar €5 miljuni...

ONOR. CHRIS SAID: Biex ikun hemm dik li ngħidulha tpaċija.

IS-SUR IMAN SCHEMBRI: Hekk hu.

ONOR. CHRIS SAID: Għax id-dipartiment ma kellux il-flus.

IS-SUR IMAN SCHEMBRI: Għax id-dipartiment ried jixtri mingħajr flus!

ONOR. CHRIS SAID: Inti għedtilna li dan il-proċess kien ilu għaddej. Kemm kien ilu għaddej bejn wieħed u ieħor?

IS-SUR IMAN SCHEMBRI: Żgur li mill-2007.

ONOR. CHRIS SAID: Jiġifieri minn qabel l-elezzjoni tal-2008.

IS-SUR IMAN SCHEMBRI: Naħseb li anke minn qabel. Anke mir-rapport tal-Awditur joħroġ li sa mill-2007 kien hemm xi diskussjonijiet mal-MEPA (Malta Environment and Planning Authority) ta’ dak iż-żmien.

ONOR. CHRIS SAID: Inti għedtilna li meta ġie konkluż kollox – sar proċess twil li m’iniex se noqgħod nerġa’ nidħol fih; arbitraġġ, periti, stimi, instabu tliet biċċiet art, waqgħet waħda minnhom, laqgħat mas-Sur Vella u l-perit tiegħu – kien hemm qbil, imma peress li kienet waslet l-elezzjoni, inti ġejt maqbud f’dik li ngħidulha dilemma dwar jekk għandekx timxi biex jingħalaq dan il-każ, jew jekk għandekx tħallih għax kien hemm elezzjoni daqshekk fil-qrib.  U tlabt ukoll il-parir tal-Avukat Ġenerali. Naqblu?

IS-SUR IMAN SCHEMBRI: Iva.

ONOR. CHRIS SAID: Min kien l-Avukat Ġenerali?

IS-SUR IMAN SCHEMBRI: Dr. Peter Grech. Tlabtu parir permezz ta’ telefonata; allaħares f’dak il-livell, kull direzzjoni li tingħatalek trid teħodha bil-miktub!

ONOR. CHRIS SAID: Inti kellek din id-dilemma, għamiltha u ġiet lura l-Minuta bil-miktub biex tmexxi. Ngħid sewwa li l-Minuta kienet fis-sens li ma kienx ġust li dan il-proċess ilu għaddej bejn ħames snin u seba’ snin, u issa għax kien magħluq, ma jiġix konkluż?

IS-SUR IMAN SCHEMBRI: Min-naħa tal-Ministru.

ONOR. CHRIS SAID: Jiġifieri r-raġunar hekk kien.

IS-SUR IMAN SCHEMBRI: Iva.

ONOR. CHRIS SAID: Qatt saritlek xi pressjoni, mhux fuq jekk għandux jingħalaq il-proċess, imma fuq il-kif għandu jingħata l-kumpens?

IS-SUR IMAN SCHEMBRI: Il-kumpens kien outlined, jiġifieri art, jew art u flus, però fuq kemm mill-ammont ikun f’art u kemm ikun fi flus, qatt.

ONOR. CHRIS SAID: Ħadd qatt ma ndaħallek.

IS-SUR IMAN SCHEMBRI: Le. 

ONOR. CHRIS SAID:  Kellek direzzjoni biex tesproprja, flus biex tesproprja kollox ma kellkomx, u allura kellek direzzjoni biex jingħataw art u flus biex ikun hemm it-tpaċija. Però, kif sar il-proċess, fuq valutazzjoni u fuq liema artijiet għandhom jingħataw, inti qatt ma kellek pressjoni mingħand ħadd.

IS-SUR IMAN SCHEMBRI: Le, qatt.

ONOR. CHRIS SAID: Inti kellek Minuta mill-Ministru biex la l-proċess kien wasal fl-aħħar tiegħu, elezzjoni u mhux, jiġi konkluż.

IS-SUR IMAN SCHEMBRI: Hekk hu. 

ONOR. CHRIS SAID: U kien proċess li kien ħa bejn ħames u sitt snin. Ma kienx proċess li beda qabel l-elezzjoni.

IS-SUR IMAN SCHEMBRI: Le, ma kienx proċess li beda ġimgħa qabel l-elezzjoni. Hekk hu.

ONOR. CHRIS SAID: Daqshekk għalissa.

IĊ-CHAIRPERSON:  L-Onor. Bartolo.

ONOR. CLAYTON BARTOLO: L-Onor. Chris Said għamel battuta interessanti meta qal li “mill-mitluf jieħu li jista’”. La qed nitkellmu fuq il-mitluf u li ħa li seta’, ħalli nitkellmu ftit fuq il-valuri tal-proprjetajiet li kellna. Sur Schembri, tista’ tiggwidana ftit kif id-dipartiment jasal għal valur ta’ proprjetà? Dak iż-żmien – għax bejn dak iż-żmien u llum hemm differenza – kif kien jasal għall-valur?

IS-SUR IMAN SCHEMBRI: Il-€5 miljuni li ġew iffissati għall-prezz tiegħu, kien stat ta’ fatt, u sar permezz ta’ numru ta’ stimi minn periti.

ONOR. CLAYTON BARTOLO: Inkun korrett jekk ngħid li kien hemm diversi diskussjonijet u s-Sur Vella ma qabilx ma’ ċerti stimi li ħarġu min-naħa tad-dipartiment?

IS-SUR IMAN SCHEMBRI: Imma dak qabel ma mort hemm jien.

ONOR. JULIA FARRUGIA PORTELLI: Tajjeb li npoġġu ftit l-affarijiet f’kuntest. L-Onor. Bartolo qed jipponta lejn ix-xhieda ġuramentata li kellna f’din il-Kamra, fejn is-Sur Vella, meta kien mistoqsi dwar l-istimi, wera b’mod ċar li ma qabilx.  Se nikkwota mit-transcript ta’ laqgħa numru 31 fejn intqal hekk: 

“Niġu għall-iktar parti importanti, u ċioè l-kwestjoni tal-istimi tal-proprjetà. Inti kellek stima li ressaqt permezz tal-perit tiegħek fuq il-proprjetà tal-Fekruna. Kemm kienet din l-istima?

U s-Sur Vella wieġeb:

	“€6.75 miljuni.”

Jiġifieri l-figuri li qed nitkellmu fuqhom mhumiex xi €200,000, imma figuri li nimmaġina li f’għajnejk ukoll kienu jidhru kbar.

IĊ-CHAIRPERSON: Forsi nżid xi ħaġa ma’ dan li qed tgħid l-Onorevoli.

ONOR. JULIA FARRUGIA PORTELLI: Imbagħad inkompli nagħmel il-mistoqsija.

IĊ-CHAIRPERSON: Ir-rapport tal-Awditur Ġenerali jgħid li s-Sur Vella għamel stima u tellgħaha għal €7.5 miljuni. Effettivament saret evalwazzjoni mil-Lands Department ta’ €5 miljuni, u s-Sur Vella €5 miljuni ħa, mhux €7.5 miljuni. (Interruzzjonijiet) Għax aktar milli x’qal is-Sur Vella tajjeb li naraw x’ġie stabbilit fir-rapport.

IS-SUR IMAN SCHEMBRI: Jiena nifhem, imma tridu tifhmu...

IĊ-CHAIRPERSON: Sur Schembri, biex forsi min qed jismagħna jifhem.  Is-Sur Vella għamel evalwazzjoni tiegħu u talab bejn €6.75 miljuni u €7.5 miljuni – qed nirriferi għal paġna 6 tar-rapport tal-Awditur Ġenerali, paragrafu 3 – imma minkejja li hu stmaha daqshekk, id-dipartiment stima l-art għal €5 miljuni, u l-arranġament, minkejja li s-Sur Vella ried €7.5 miljuni, sar fuq €5 ħames miljuni. Jiġifieri m’għaddietx tas-Sur Vella, imma għaddiet tad-dipartiment. Nistgħu ndumu nduru, induru għax finalment dan hu li ħareġ mir-rapport.

ONOR. CLAYTON BARTOLO: Kellna l-art tal-Fekruna, li ġiet valutata €5 miljuni nieqes ftit min-naħa tad-dipartiment, imbagħad kontriha ngħata l-art ta’ San Ġwann u Tas-Swieqi. Minnhom jirriżulta, wara li sar ir-rapport tal-NAO u tqabbdu anke esperti mill-Interal Audit and Investigation Department (IAID), li l-Gvern mar minn taħt b’ €1.1 miljun. Allura awtomatikament is-Sur Vella mar minn fuq b’€1.1 miljun; dawk kienu ż-żewġ partijiet li kien hemm fit-tranżazzjoni, u jekk wieħed tilef, l-ieħor rebaħ, m’hemmx fejn tmur. Jekk mill-mitluf nista’ nieħu €1.1 miljun, mela allura ma niddejjaq xejn li nkun f’dik is-sitwazzjoni jien!
IĊ-CHAIRPERSON: Titħajjarx! Taqax fit-tentazzjonijiet! 

ONOR. CLAYTON BARTOLO: Le, jien se nżomm ‘il bogħod min-nar biex ma ninħaraqx!

ONOR. CHRIS SAID: Hemm ħafna li tħajru u nħarqu!

IS-SUR IMAN SCHEMBRI: Fuq l-istima tal-€5 miljuni, dik li l-NAO qalet li kienet madwar €1 miljun iktar, for all intents and purposes lanqas inħares lejha jien għax kelli Minuta mill-Ministru tal-Finanzi bl-ordni biex insib art li ttella’ €5 miljuni. Jiġifieri jien lanqas kelli fil-viżibilità tiegħi dawk il-€5 miljuni. Issa, mir-rapport tal-NAO irriżulta li huwa kien stmaha €7.5 miljuni, imma l-punt tat-tluq tiegħi kien dik il-Minuta tal-ex Ministru tal-Finanzi biex insib art li tiswa’ €5 miljuni, mingħajr ma nidħol fil-mertu...

IĊ-CHAIRPERSON: Il-proċess tal-evalwazzjoni kien sorvolat.

IS-SUR IMAN SCHEMBRI: Dik forsi jkun jista’ jgħidilkom dwarha d-Direttur Ġenerali ta’ qabli, jew xi ħadd li kien involut dak iż-żmien. Il-punt tat-tluq tiegħi kien mill-Minuta tal-ex Ministru tal-Finanzi, biex insib art li ttella’ €5 miljuni. Dawk iż-żewġ artijiet li ngħatawlu b’kumpens, skont l-evalwazzjonijiet tal-IAID u tal-esperti tal-NAO, waħda minnhom qalu li l-istima kienet ogħla, u l-oħra orħos. Stima hija stima, jiġifieri it is subjective and there is a range.

ONOR. CLAYTON BARTOLO: Però €1.1 miljun fuq €5 miljuni jammontaw għal 20%!

IS-SUR IMAN SCHEMBRI: Agreed. 

ONOR. CLAYTON BARTOLO: Li kieku tgħidli li r-range huwa plus or minus 3%...

IS-SUR IMAN SCHEMBRI: Jien ma nistax nitkellem fuq l-istima tal-€5 miljuni tal-Fekruna għax dak iż-żmien lanqas kont għadni noħlom li mmur il-GDP!

ONOR. JULIA FARRUGIA PORTELLI: Imma hand on heart tagħmel differenza jekk qegħdin nitkellmu fuq art li qabel ma kenitx imdaħħla f’żona li tista’ tinbena, imbagħad saret imbuttatura biex b’kumbinazzjoni tiddaħħal f’żona li tista’ tinbena! M’aħniex qegħdin nitkellmu fuq seafront – u kien ikkoreġieni fuq dan ix-xhud stess li kien bil-qiegħda fis-siġġu li qiegħed fuqu llum inti – imma fuq 360 degrees veduti, dejjem quoting ix-xhud. Tagħmel differenza jew le?

IS-SUR IMAN SCHEMBRI: Tagħmel differenza, imma jien m’iniex perit, ma nidħolx fiha. 

ONOR. JULIA FARRUGIA PORTELLI: Però naħseb li għandek esperjenza.

ONOR. CLAYTON BARTOLO: Imma għandek esperjenza f’dan is-settur!

IS-SUR IMAN SCHEMBRI: Anke jekk għandek restaurant b’beach facility u residential tagħmel differenza! Imma jien ma nidħolx f’evalwazzjonijiet!

ONOR. CLAYTON BARTOLO: Sur Schembri, għedtilna wkoll li kien hemm ħames biċċiet art oħra li kienu fil-programm elettorali. Il-Partit Nazzjonalista fil-gvern ma wettaqx ħafna wegħdi elettorali, u din wettaqha fl-aħħar ġimgħa...

IĊ-CHAIRPERSON: Il-Gvern Nazzjonalista m’għamel xejn, biddel daqsxejn il-pajjiż biss;  minn pajjiż tat-tielet dinja għal dinja fl-Unjoni Ewropea!

ONOR. CLAYTON BARTOLO: M’għedtlekx li m’għamel xejn! Sur Schembri, mir-rapport tal-NAO ħareġ li kien hemm...

IĊ-CHAIRPERSON: Daqsxejn irtokki biss.

ONOR. JULIA FARRUGIA PORTELLI: Ma qallekx hekk!

ONOR. CLAYTON BARTOLO: M’għedtlekx hekk jien! Jien għedtlek li ma wettaqx ħafna wegħdiet!

ONOR. JULIA FARRUGIA PORTELLI:  Dan il-ħafna bullying waqt il-mistoqsijiet!  Ħadd ma qal li konna pajjiż tat-tielet dinja...

IĊ-CHAIRPERSON: Uh x’bullying!  Battuta u risposta!

ONOR. CLAYTON BARTOLO: Issa jekk qed tgħid hekk, għid hekk...

ONOR. JULIA FARRUGIA PORTELLI: Ma konniex fit-tielet dinja taħtkom, u lanqas issa m’aħna!

ONOR. CLAYTON BARTOLO: Lanqas issa m’aħna!

IĊ-CHAIRPERSON: Intom żgur li le!

ONOR. JULIA FARRUGIA PORTELLI: Mhux aħna, bħala pajjiż. Iddawwariex personali! Għandek ilsienek naqra zokkor jonqsu fuqu! Jiddispjaċini nkellmek b’dan il-mod! Jien qed inkellmek bħala soċjetà! Taħtkom ma konniex fit-tielet dinja, imma taħt dan il-Gvern pajjiżna lanqas m’hu fit-tielet dinja! 

IĊ-CHAIRPERSON:  Naqblu.

ONOR. JULIA FARRUGIA PORTELLI:  Imma mhux toqgħod tgħid “taħtna”, qisna aħna qed nieħdu xi ħaġa minn dan il-Kumitat! Aħna qed nagħmlu xogħolna bil-mistoqsijiet!

IĊ-CHAIRPERSON: Hekk hu. Kompli Onor. Bartolo.

ONOR. CLAYTON BARTOLO: Sur Schembri, mir-rapport tan-NAO joħroġ biċ-ċar li kien hemm l-OPM who was overseeing the process, the Prime Minister, the Head of Secretariat OPM, Policy Coordinator OPM, u l-Principle Permanent Secretary...

ONOR. JULIA FARRUGIA PORTELLI:  Mr Chairman, ħu paċenzja, ixgħel il-mikrofonu jekk għandek tgħaddi botti!

ONOR. CHRIS SAID: Mela ma jistax ikellimni!?

ONOR. JULIA FARRUGIA PORTELLI: Le, għax se toqgħod tibbottja kull darba! Hija l-attitudni f’kull seduta!

ONOR. CHRIS SAID: Onor. Farrugia, l-Onor. Fenech Adami qed ikellimni fuq...

ONOR. JULIA FARRUGIA PORTELLI: Kull ħaġa li ngħidu joqgħod jiddieħak u jgħaddina biż-żufjett! Ħu paċenzja! Għandu jkollna rispett!

ONOR. CHRIS SAID: Qed tilgħabha tal-vittma għalxejn, Onor. Farrugia!

ONOR. JULIA FARRUGIA PORTELLI: M’iniex nilgħabha tal-vittma!

ONOR. CHRIS SAID: Qed tilgħabha tal-vittma għalxejn, Onor. Farrugia, għax...

ONOR. JULIA FARRUGIA PORTELLI:  M’għandix bżonn l-interventi tiegħek fuq hekk! U m’għandix għalfejn nilgħabha tal-vittma! Qed nagħmlu xogħolna aħna! Nirrispettaw lil xulxin!

IĊ-CHAIRPERSON: Tistgħu tkomplu tagħmlu xogħolkom billi tagħmlu l-mistoqsijiet? 

ONOR. JULIA FARRUGIA PORTELLI: Jekk tieqaf tibbottja, nagħmluh xogħolna, Sur President!

IĊ-CHAIRPERSON:  Onor. Bartolo, tista’ tkompli tagħmel xogħlok, jekk jogħġbok.

ONOR. CLAYTON BARTOLO: Mir-rapport tal-NAO ħareġ biċ-ċar li kien hemm pressure li kienet qed issir mill-OPM, il-Prim Ministru, Head of Secretariat OPM, Policy Coordinator OPM u Principle Permanent Secretary. Dan bażikament ikkonfermajtu wkoll ftit tal-ħin ilu meta għedt li kellek lill-OPM iċemplulek minn żmien għal żmien fuq dan il-każ. Fuq il-każijiet l-oħra, li wkoll kienu wegħdiet elettorali, kienu jċemplulek?

IS-SUR IMAN SCHEMBRI: Le.

ONOR. CLAYTON BARTOLO: L-Onor. Said aktar qabel qal li dawn kienu parti mill-programm elettorali u allura riedu jsiru. Però fuq l-oħrajn, li wkoll kienu parti mill-programm elettorali, ma kenux ċemplulek, fuq dan kienu jċemplu!

IS-SUR IMAN SCHEMBRI: Dak kien qisu l-iktar wieħed avvanzat.

ONOR. CLAYTON BARTOLO: Jiġifieri dan riedu jagħlqu.

IĊ-CHAIRPERSON: Sur Schembri, tista’ tgħidilna l-oħrajn f’liema stadju kienu?  Aktar qabel spjegajtilna li għalkemm kien hemm diversi każijiet, uħud imxew, oħrajn ma mxewx, għax kien hemm każijiet minnhom fejn kien hemm kawżi l-qorti u każijiet minnhom fejn ma kienx hemm ftehim fuq l-evalwazzjoni.  Imma dan il-każ, minkejja li inizjalment talab €7.5 miljuni, fl-aħħar mill-aħħar...

ONOR. CLAYTON BARTOLO: Sur President, minkejja li ma kienx hemm qbil, il-Gvern ried jibqa’ għaddej, u allura kienu jċemplu mill-OPM biex jara li jibqa’ għaddej. Forsi kien hemm ħaddieħor li ma qabilx fuq il-valuation, imma ma sarux telefonati mill-OPM! 

IĊ-CHAIRPERSON: Kieku dak li qed tgħid huwa minnu, għandek raġun, però mhux hekk. Hu qed jgħid li meta daħal kien hemm qbil. Mela dan li qed tgħid inti mhuwiex minnu. Is-Sur Schembri qal li f’dan il-każ partikolari kien hemm qbil u għalhekk...

ONOR. CLAYTON BARTOLO: Kellna x-xhud hawnhekk li qalilna li bela’ kanna jew bellgħuhielu.

IĊ-CHAIRPERSON: Imma tajjeb jew ħażin kienu waslu għal ammont. Is-Sur Schembri spjega li sentejn qabel l-elezzjoni, fl-2011, kienu diġà ftehmu fuq il-prezz, u allura skatta proċess biex jinstab dan it-tpartit, liema proċess dam sentejn. U l-inkontri mas-Sur Schembri kienu biex jingħalaq dan il-proċess li dam sentejn għax kien intlaħaq ftehim dwar x’għandu jsir, però bħalma jiġri – u m’iniex qed ngħid għal dipartiment partikolari kif spjegat ukoll l-Onor. Portelli – ikollok dipartimenti fejn...

ONOR. JULIA FARRUGIA PORTELLI: Farrugia qabel, jekk jogħġbok.

IĊ-CHAIRPERSON: Skużani. Bl-ebda battuta. ...ma jipproċedux  fuq file partikolari. 

ONOR. CHRIS SAID: Sur Schembri, taf meta kienet id-data tal-email bid-direzzjoni li tak il-Ministru tal-Artijiet?

IS-SUR IMAN SCHEMBRI: L-aħħar waħda?

ONOR. CHRIS SAID: Fil-mistoqsijiet li għamilna qisu ħareġ li kienet ġimgħa qabel l-elezzjoni.

IS-SUR IMAN SCHEMBRI: Jekk mhux ġimgħa, ġimgħatejn, imma żgur li ftit ġranet qabel l-elezzjoni.  Id-data eżatta ma nafhiex imma naf li kienet bejn it-tieni u t-tielet ġimgħa ta’ Frar. Ma nafx eżattament meta kienet l-elezzjoni.

ONOR. ALEX MUSCAT: Skont ir-rapport tal-NAO l-email intbagħtet fit-28 ta’ Frar.

ONOR. CHRIS SAID: Sur Schembri, inti għedtilna li dħalt f’Jannar 2011. Dakinhar l-arbitraġġ maqbul bejn id-dipartiment u l-parti li kienet se titteħdilha l-art kienu diġà kkonkludew ix-xogħol tagħhom.

IS-SUR IMAN SCHEMBRI: Iva, kien konkluż.

ONOR. CHRIS SAID: U inti għedtilna li Vella kien marbut bid-deċiżjoni ta’ dak l-arbitraġġ, jew kien...
IS-SUR IMAN SCHEMBRI: Vella donnu aċċetta l-valur tal-€5 miljuni li ġie assenjat mill-arbitraġġ.

ONOR. CHRIS SAID: Imbagħad minn hemm beda x-xogħol biex jinstabu l-artijiet biex jiġu paċuti. Il-valur taż-żewġ biċċiet art li nbidlu mal-art Tal-Fekruna min għamilhom? 

IS-SUR IMAN SCHEMBRI: L-istima għamilha l-perit li jirrappreżenta d-dipartiment, imbagħad wara li s-Sur Vella m’aċċettax il-valuri, sar arbitraġġ bejn il-perit tad-dipartiment, il-perit tiegħu u xi ħadd li nnominajt jiena b’approvazzjoni tal-Ministru tiegħi.  F’li kont nagħmel dejjem kont nitlob l-approvazzjoni tal-Ministru, spjegajtlu kif kienet is-sitwazzjoni u għedtlu li naħseb li jkun tajjeb kieku nlaqqgħu ż-żewġ periti flimkien la konna kostretti li rridu nilħqu an amicable settlement  u lilu ridnih li jaċċetta l-artijiet, għax kieku kont ngħidlu take it or leave it. Kieku kelli l-flus kont ngħidlu “hawn il-€5 miljuni, meta tkun komdu ejja għalihom, jekk ma tridhomx teħodhomx, affarik!”  Imma l-affarijiet ma kenux hekk u wasslu biex sar, kif jiġri dejjem, kellek valur, kellek ieħor li kważi... 

ONOR. CHRIS SAID: Jiġifieri żewġ persuni minn dak il-bord ta’ tlieta nnominajthom inti –  il-perit tad-dipartiment u ċ-Chairman. Tiftakar min kien iċ-Chairman?

IS-SUR IMAN SCHEMBRI: James Calleja.

ONOR. CHRIS SAID: L-isem tahulek xi politiku jew ħriġt bih inti u tlabt l-approvazzjoni?

IS-SUR IMAN SCHEMBRI: Le, kien diġà approvat. Kien approvat biex jagħtini daqqa t’id.... Għax kien hemm sitwazzjonijiet, mhux f’dan il-każ biss, fejn ikun hemm diverġenzi kbar, mhux ta’ 5% jew  10% imma anke tad-doppju tal-prezz, fl-istimi tal-istess biċċa art minn żewġ periti tad-dipartiment stess. Jiġifieri l-istess art ikunu qegħdin jarawha tnejn li għandhom warrant ta’ perit, meqjusin bil-liġi li huma kompetenti, eċċ... U jien kont għedt li meta jkun hemm tali sitwazzjoni għandu jkun hemm xi ħadd terz li jiltaqa’ u jipprova jqarreb il-pożizzjonijiet, u kien approvali li dan l-individwu jagħtini daqqa t’id meta jkun hemm dawn is-sitwazzjonijiet, u kont erġajt innominajtu.

ONOR. CHRIS SAID: Jiġirieri l-isem ta’ dan l-individwu inti mexxejtu ‘il quddiem. Ma kien hemm l-ebda oġġezzjoni għalih.

IS-SUR IMAN SCHEMBRI: Le, ma kienx hemm oġġezzjoni.

ONOR. CHRIS SAID: Se nagħmillek mistoqsija diretta. Iċ-Chairman ta’ dan il-bord m’għażlux il-politiku.

IS-SUR IMAN SCHEMBRI: Iċ-Chairman ta’ dan il-bord kull m’għamel hu li ħa l-average taż-żewġ prezzijiet.

ONOR. CHRIS SAID:  Jien m’iniex qed nistaqsi x’għamel, imma min għażlu.

IS-SUR IMAN SCHEMBRI: Innominajtu jiena.

ONOR. CHRIS SAID: Semmejna l-każijiet li kien hemm li inti sibt il-files tagħhom. Qed ngħid sew li dan kien il-każ fejn id-diskrepanza bejn it-talba ta’ sid l-art u dak li kien qed joffri d-dipartiment ma kenitx daqshekk kbira u allura rajtu li stajtu taslu fuqu? 
IS-SUR IMAN SCHEMBRI: Hekk hu.  Kien aċċetta l-prezz ta’ €5 miljuni u kien hemm lok fejn jaċċetta anke l-prezz tal-art li offrejnilu.

ONOR. CHRIS SAID: Minn Jannar 2011 kien hemm okkażjonijiet fejn inti lmentajt li fuq dan il-każ il-Ministeru tal-Finanzi kien qed ikaxkar saqajh? 

ONOR. ALEX MUSCAT: Ma kienx hemm finanzi nvoluti.

IS-SUR IMAN SCHEMBRI: Li kien stramb kien li l-Gvern qal li jrid jesproprja biċċa art u ma tanix il-flus għaliha.

ONOR. JULIA FARRUGIA PORTELLI: Inti x’fhimt biha? Kellek idejk marbutin li bilfors trid tagħti art?

IS-SUR IMAN SCHEMBRI:  Kienet kumplikazzjoni żejda.

ONOR. JULIA FARRUGIA PORTELLI: Għedtilna li rajtha stramba. Għalxiex rajtha stramba?

IS-SUR IMAN SCHEMBRI: Rajtha stramba għax wara l-2009 meta kienet inbidlet il-liġi... Qabel l-2009 il-Gvern kien jaqbad jesproprja l-art tan-nies u ma jħallasx, imbagħad xi darba jkun hemm talba għall-permuta, jew xi ħadd jinduna li daħlulu fl-art, imma wara l-2009 inbidlet il-liġi u għamlitha ċara li min jesproprja jrid jiddepożita l-flus fil-kont bankarju within ten days of the President’s declaration. Issa f’dan il-każ ma sarx hekk; f’dan il-każ id-direzzjoni kienet biex insibulu l-art li tpaċi l-€5 miljuni.

ONOR. JULIA FARRUGIA PORTELLI: U din dejqitek?

IS-SUR IMAN SCHEMBRI: Ikkumplikat ħafna l-proċess. Titfa’ burden fuq il-proċess b’mod...

IĊ-CHAIRPERSON: Imma hija fakultà li tagħtik il-liġi u kultant il-Gvern ikun jaqbillu li minflok joħroġ flus, jagħti art.  Hekk jew mhux hekk? Naqblu li l-liġi tagħtik din il-fakultà?

IS-SUR IMAN SCHEMBRI: Iva, il-liġi tagħtik din il-fakultà.

IĊ-CHAIRPERSON:  U naqblu li jkun hemm istanzi b’mod ġenerali fejn il-Gvern ikun jaqbillu jagħti art minflok flus?

ONOR. JULIA FARRUGIA PORTELLI: Ix-xhud qed ixengel rasu. Għal liema raġuni qed tagħmel hekk?

IS-SUR IMAN SCHEMBRI: Jekk m’għandekx flus trid tagħtih xi ħaġa, allura trid tagħtih l-art, imma l-ammont tal-flus huwa kristalizzat u ma jista’ imerih ħadd mentri l-valur tal-art jista’ jkun subjective.

IĊ-CHAIRPERSON: Però huwa mekkaniżmu li tagħti l-liġi. Tista’ tabbużah jew ma tabbużahx, però l-mekkaniżmu jeżisti.

IS-SUR IMAN SCHEMBRI:  Iva.

ONOR. JULIA FARRUGIA PORTELLI: Sur Schembri, qegħdin nitkellmu dwar art mhux seafront, imma fi kliem ix-xhud ta’ qabel stess, imdawra bil-baħar 360 degrees, u allura l-proprjetà fiha ċerta portata.  Smajna wkoll lix-xhud jgħid li minkejja din il-prime zone, il-perit ma kienx mar jagħmel spezzjoni. Tiftakar jekk min-naħa tal-Gvern bgħattx perit dak iż-żmien?

IS-SUR IMAN SCHEMBRI: Jien ma bgħattx perit.

ONOR. JULIA FARRUGIA PORTELLI: U d-DG ta’ qablek?

IS-SUR IMAN SCHEMBRI: M’iniex f’pożizzjoni nwieġeb.

ONOR. JULIA FARRUGIA PORTELLI: Qegħdin nitkellmu fuq art ta’ €6.75 miljuni. F’ċirkostanzi bħal dawn perizja ssir billi tidħol google earth u tkejjel mingħajr ma tmur tara b’għajnejk? Kif issir normalment stima? Għax jekk fhimt sew, l-arbitraġġ huwa l-kunċett ta’ medjazzjoni, dak li pprova jagħmel is-Sur James Calleja, imma xogħlu ma kienx li jerġa’ imur fuq il-post u jieħu stima.

IS-SUR IMAN SCHEMBRI: Mhux fuq Tal-Fekruna kellu jmur, imma fuq żewġ artijiet oħrajn, u marru fuq l-artijiet li kellu l-Gvern. L-art Tal-Fekruna stmawha l-periti u ħareġ valur. 

ONOR. JULIA FARRUGIA PORTELLI: Il-periti tal-Gvern?
IS-SUR IMAN SCHEMBRI: Xi erba’ periti, imma dan sar qabel l-2011, jiġifieri ma nafx x’għamlu l-periti dak iż-żmien.

IĊ-CHAIRPERSON: Mir-rapport jirriżulta li sar proċess....

IS-SUR IMAN SCHEMBRI: Jekk is-Sur Vella qal li ma marrux periti hemmhekk...

ONOR. JULIA FARRUGIA PORTELLI: At one point semma li ma kienx hemm...

IS-SUR IMAN SCHEMBRI: Jista’ ikun, imma jekk għamlu hekk, għamlu ħażin.

ONOR. JULIA FARRUGIA PORTELLI: Jien għamilt double checking biex nara jekk fi żmienek sarx.... Ma staqsejtx inti....

IS-SUR IMAN SCHEMBRI: Kien hemm ħames periti li taw.... L-Awditur qal li kien ikun aħjar kieku perit wieħed ma kellux visibility tal-valur li kien għamel perit ieħor, imma dik mhijiex xi ħaġa li nidħol fiha jien. 

IĊ-CHAIRPERSON: Sur Schembri, ħalli naqralek tliet konklużjonijiet li hemm fir-Rapport tal-Awditur. F’paġna 7 qed jingħad li:

“In this Office’s opinion, the expropriation of the Fekruna Bay property, although within development boundaries, served the intended public purpose of returning the site to its original state and granting the public better accessibility.”.

Jiġifieri l-Awditur jikkonkludi li dak li seħħ “served the intended public purpose”.  Sur Schembri, għandek kumment dwar dan? Taqbel, jew ma taqbilx?

IS-SUR IMAN SCHEMBRI: Jekk tmur fis-sajf ikun mimli bin-nies. 

IĊ-CHAIRPERSON: Jiġifieri minn dak li tara b’għajnejk the intended public purpose intlaħaq. 

IS-SUR IMAN SCHEMBRI: Hekk hu. U kuntent ukoll li l-proċess sar b’esproprju u mhux permezz ta’ acquisition.  Għada pitgħada ħadd ma jista’ jagħmel xi kiosk...

ONOR. CLAYTON BARTOLO: Iċ-Chairman qed jikkwota biss dak li jaqbel lilu. 

IĊ-CHAIRPERSON:  Mhux kulħadd hekk jagħmel!?

ONOR. CLAYTON BARTOLO:  Le, mhux kulħadd hekk jagħmel!  Għandna nikkwotaw kollox kif suppost! (Interruzzjonijiet) Ippermettili ftit, Sur President, jien ma telliftekx. Mill-preżentazzjoni tal-NAO joħroġ ukoll li “Concerns emerge when one considers the adverse overall impact on public funds of €1,127,424, equivalent to 22.5 per cent of the €5,000,000 transaction”. Ejjew nikkwotaw kollox imbagħad ix-xhud ikun jista’ jagħtina r-risposta. Sur President, l-ewwel lill-Onor. Kollega għedtlu li m’intix se tħallih jagħmel mistoqsija li... (Interruzzjonijiet)

ONOR. JULIA FARRUGIA: Għamel regola ġdida. Ejjew nisimgħuha! Se tispjegalna xi  nbidel mill-aħħar proċedura?

IĊ-CHAIRPERSON: Dan il-punt ilkom tagħmluh tliet seduti. 

ONOR. JULIA FARRUGIA PORTELLI: Nagħmluh kemm hemm bżonn!

IĊ-CHAIRPERSON: Sewwa tagħmlu. 

ONOR. CLAYTON BARTOLO: Jien qed nikkwota kollox.

IĊ-CHAIRPERSON: Ilkom tliet seduti tikkwotaw dak il-paragrafu in many different ways. Issa jien qed nagħmillu domanda fuq il-public interest.  Hemm konklużjoni... 

ONOR. CLAYTON BARTOLO: Imma at what cost ġie l-public interest?

IĊ-CHAIRPERSON: Issa warajja tista’ tagħmel miljun argument, imma jogħġbok u ma jogħġbokx, u taqbel jew ma taqbilx – u jien ma naqbilx ma’ dak kollu li qal l-Awditur –  l-Awditur, tajjeb jew ħażin, qal li fl-aħħar mill-aħħar il-public interest has been served u jien staqsejt lis-Sur Schembri jekk jaqbilx mal-konklużjoni li l-public interest has been served.  Issa tista’ tgħidli:  Ġiena  għoli l-public interest!  Jew tista’ tgħidli: Missna qbadna u ħadnihielu u ma tajnih xejn bħalma sar, pereżempju, fil-każ ta’ Tal-Balal.  Lil dawk ħadtulhom l-għelieqi u lanqas biss kellmuhom! 

ONOR. CLAYTON BARTOLO: Qegħdin inħalltu l-ħass ma’ xi ħaġa oħra.

IĊ-CHAIRPERSON: Qed inqabbel like with like, esproprjazzjoni ma’ esproprjazzjoni. Jiena staqsejtu fuq il-public interest speċifikament. L-Awditur qal li minkejja l-kontroversja kollha the public interest has been served. Jien staqsejt lis-Sur Schembri u hu kkonferma li it has been served. 

Issa ħalli naqralek konklużjoni oħra tal-Awditur li hemm f’paġna 7 tar-rapport. F’din il-konklużjoni, l-Awditur jgħid hekk: 

“The NAO considers the setting up of this Committee as a positive development, shifting negotiations with owners of properties to be acquired from individual officials at the GPD to a committee.”.
 
L-Awditur qed jgħid li f’dan il-każ ġie stabbilit proċess li saret valuation ta’ proprjetà mhux minn individual officials. Jiġifieri l-Awditur, minkejja l-kritika li għamel, qal li hija xi ħaġa tajba li jirriżulta li nħoloq proċess ta’ setting up of a committee li permezz tiegħu saret il-valuation fejn allura wieħed kien talab €7.5 miljuni u spiċċa ħa €5 miljuni, u l-ieħor probabbilment ried €3 miljuni jew €4 miljuni u spiċċa ħa €5 miljuni. Sur Schembri, għandek kumment x’tagħmel fuq dan? Taqbel, jew ma taqbilx? Jista’ ikun esperiment li rnexxa, jew li irid jiġi rfinut. Jekk m’għandekx opinjoni għidli li m’għandekx opinjoni. 

IS-SUR IMAN SCHEMBRI: Il-fatt li nħoloq kumitat huwa pożittiv għax ir-responsabilità tinfirex.  Dan bħal meta jkollok bord minflok persuna waħda fejn allura jkollok responsabilità kollettiva.

IĊ-CHAIRPERSON: Allura hija xi ħaġa pożittiva wkoll. Din hija xi ħaġa li seħħet f’dan il-każ Tal-Fekruna li permezz tiegħu sar il-valur tal-artijiet in kwestjoni. 

Imbagħad f’paġna 7, paragrafu 8, l-Awditur jgħid:

“This Office noted that the procedures adopted by the PEC with respect to the expropriation of the Fekruna Bay property differed from the standard procedure adopted by the GPD. While somewhat anomalous, the NAO established that this was not in breach of statutory provisions,”.

Issa tista’ tgħid li ma taqbel xejn mal-Awditur u li qed jgħid il-ħmerijiet, imma l-Awditur, tajjeb jew ħażin, taqbel jew ma taqbilx miegħu, ikkonkluda li l-NAO established that this was not in breach of statutory provisions. Inti jirriżultalek differenti minn dan?

IS-SUR IMAN SCHEMBRI: Nikkonferma, għax fl-aħħar mill-aħħar dan kien xogħli, li nara li d-dinamika tal-proċess ikun skont il-liġi. Nista’ ngħid li bl-għodda li kien hemm available dak iż-żmien wassalnih għall-konklużjoni. 

IĊ-CHAIRPERSON: Jien m’għandix aktar mistoqsijiet. Għandkom xi mistoqsijiet oħra? L-Onor. Alex Muscat.

ONOR. ALEX MUSCAT: Sur Schembri, iċ-Chairman qallek li l-liġi tippermettilek li meta tiġi biex tesproprja, tagħti art minflok flus minħabba li dak iż-żmien ma kienx hemm flus. Kemm domt  inti DG tal-GPD din kienet in-norma jew l-eċċezzjoni? 

IS-SUR IMAN SCHEMBRI: Le, kienet l-eċċezzjoni. 

ONOR. ALEX MUSCAT: Jiġifieri milli qed nifhem jien, dan il-każ huwa mimli eċċezzjonijiet, u din hija eċċezzjoni oħra minnhom. Xi ħaġa li nnota l-NAO hi li fl-eżerċizzju li sar fejn inħoloq dan il-Bord tal-Arbitraġġ ma kienx hemm parametri ċari dwar kif kellhom joperaw. Fil-fatt irrileva li ma kienx hemm terms of reference bil-miktub ta’ x’kien mistenni minn dawn il-membri. 

IS-SUR IMAN SCHEMBRI: Forsi ma kenux mogħtija lilu terms of reference bil-miktub, però kienu spjegati u t-terms of reference qegħdin fil-Minuta lill-Ministru meta approva l-bord. 

ONOR. ALEX MUSCAT:  Inti, f’dan il-proċess, kieku llum x’kont tagħmel differenti?

IS-SUR IMAN SCHEMBRI:  Minn dakinhar il-liġi nbidlet u llum id-deċiżjonijiet ma jeħodhomx id-DG jew il-ministru, imma jeħodhom il-bord taħt il-kappa taċ-Chairman u hemm ukoll CEO, jiġifieri l-affarijiet isiru kif suppost. Din hija domanda suġġettiva. Li nista’ ngħid jien huwa li jien kont u nibqa’ fid-dmir li nagħmel dak li jridni nagħmel skont il-mandat li jagħtini min iħaddimni. Jekk tistaqsini jekk dak iż-żmien kontx naqbel li fi żmien kriżi finanzjarja jew f’excessive deficit procedure kellniex nagħtu daqshekk flus – u d-dipartiment għandu jagħti ħafna flus – biex nixtru jew nakkwistaw biċċa art meta għadna qed inħallsu ta’ art li kienet ilha esproprjata s-snin, fil-vesti tiegħi personali bħala individwu kont ngħid li kelli prioritajiet oħrajn, imma jien m’għandix il-lussu li jkolli opinjoni personali. Jien kelli direzzjoni ċara bil-miktub minn żewġ Ministri u mill-Uffiċċju tal-Prim Ministru u ridt nipprova nwettaqha bl-għodda li kelli dak iż-żmien. 

ONOR. ALEX MUSCAT: Jiġifieri milli qed nifhem jien, hand on heart, tibqa’ issostni l-parir li inti tajt fit-28 ta’ Frar, 2013, ġimgħa qabel l-elezzjoni ġenerali, fejn għedt li kellu jingħata ftit ċans sakemm jingħalaq dan il-kuntratt. Qed nifhem sew?

IS-SUR IMAN SCHEMBRI: Hekk hu. 

[bookmark: _GoBack]ONOR. ALEX MUSCAT: Però d-direzzjoni li ngħatajt inti b’mod ċar kienet biex tmexxi u fil-ġimgħa li kien għad fadallek tagħlaq il-kuntratt.

IS-SUR IMAN SCHEMBRI:  Id-direzzjoni kienet biex nibqa’ għaddej u nikkonkludi. 

IĊ-CHAIRPERSON: Hawn aktar domandi?  Ma jidhirx li hawn għalhekk, Sur Schembri, nirringrazzjak u nitolbok tirtira mill-Kamra.

Is-Sur Iman Schembri ħareg mill-Kamra tal-Kumitat.

IĊ-CHAIRPERSON:  Nirringrazzja lil kull min ħa sehem f’din il-laqgħa tal-lum. Il-Kumitat huwa aġġornat għal data li tiġi kkomunikata fil-ġranet li ġejjin.

Fl-3:50 p.m. il-Kumitat aġġorna.
